ДЕНЬ АНГЕЛА
Мелодрама в двух действиях

У Бабы Маши не было своих детей. Миша ее трагически погиб на второй день после свадьбы, а замуж она больше не вышла: берегла верность  о первой любви.  Но женщина одна не жила в своей избе - у нее на квартире постоянно был кто-то из молодых специалистов, прибывших по распределению в ее родную деревню. Агроном, учитель, библиотекарь, фельдшер, бухгалтер…  И все они для нее становились родными и близкими людьми - как сыновья, дочери… И какое же было удивление для старушки, когда трое ее  бывших квартирантов приезжают на ее день рождения (дата круглая), о котором она и сама забыла. И надо ж такому случиться, что Баба Маша в разгар праздника попадает в больницу: сердце.  Бывшие квартиранты понимают, что ее нельзя уже оставлять одну в деревне. А поскольку своих детей у Бабы Маши нет,  тогда они решают, что кто-то из них должен забрать её  жить к себе…
Пьеса с неожиданным финалом о людской доброте, которой так не хватает сегодня. 
Ролей: женских – 4, мужских – 4.
Васіль Ткачоў

ДЗЕНЬ АНЁЛА
(І М Я Н І Н Н І Ц А)
Меладрама ў дзвюх дзеях 
Дзейныя асобы:
Б а б а  М а ш а – адзінокая, яшчэ даволі жвавая  бабулька.
М і т у к – яе  сусед, былы гараджанін.
З і н у л я, аднавяскоўка.
У ч а с т к о в ы.

К у з ь м і н, Мікалай Паўлавіч
С а р о к а,  Надзея Іванаўна  –  былыя кватаранты Бабы Машы.
З ы ч к о в а, Галіна Васільеўна

А ў д з е е ў, малады спецыяліст.

Нашы дні.  Месца дзеі – пакой у сялянскай хаце; на двары.

Д з е я  п е р ш а я

Пакой у вясковай хаце. Усё проста , звычайна. Ёсць на чым сядзець і спаць.  Пасярод пакоя –  круглы стол. У куце – маленькі тэлевізар, на ім стаіць клетка  з канарэйкай.  На сцяне партрэт мужчыны. Кідаецца ў вочы распахнутае  насцеж акно…
Канарэйка якраз спявае.
Б а б а  М а ш а. Весела, веселела мне з вамі. Чаму не жыць!  (Выглядвае ў акно). Ты спяваеш, канарэечка, кот  Васька вунь  мыецца ў палісадзе… Госці будуць, не інакш… Міцька прыйдзе, хто ж яшчэ… Ён… Мітук-Мітушок… (Падае лустачку хлеба птушачцы). З’еш вось. Хлебчык. Скушай. Заўтра аўталаўка прыедзе – проса куплю. Еш, еш: ты сёння заслужыла як ніколі – хораша спявала. І доўга… Зарабіла, мая харошая. З табой мне добра. З табой і мне весялей. Дзякуй Міцьку.
Даносіцца бразгат з сенцаў. Баба Маша  насцярожылася. Уваходзіць Мітук. Яго ўсяго калоціць.
М і т у к. Спа… спа…сай, баба Маша… Ратуй…
Б а б а  М а ш а. Во, ўспомніла… ай-я-яй!  Што, зноў ліхаманка?
М і т у к. Перабраў.  Ага. Учора… І закусваў быццам…
Б а б а  М а ш а. Рукавом хіба што?
М і т у к. Не толькі… Рыбай…
Б а б а  М а ш а.  Знаю, як ты закусваеш. Ай-я-яй, Міцька! Што ж ты робіш з сабой? Што ж ты робіш, дзетка?  На каго ты стаў падобны, а? Міцька, Міцька… І ў Маскве так піў?
М і т у к. Ага, там вып’еш! Рабіў, як вол…
Б а б а  М а ш а. А малым такім харошанькім хлопчыкам быў…  Ласкавенькім, паслухмяненькім… 
М і т у к. Знаю: скурвіўся. Ну дык што цяпер?
Б а б а  М а ш а. А-я-я-яй! Абяцала ж, сабе колькі разоў слова давала, клялася: усё, больш табе – ні кроплі… бо раблю злачынства –  дапамагаю табе апускацца ўсё ніжэй і ніжэй… Ох, горачка!...
М і т у к. Зжалься, баба Маша. Хто ж, калі не ты?
Б а б а  М а ш а. Вось-вось… хто ж, калі не я?  І сама так падумаю, а тады і пашкадую… Бо і сапраўды, калі памрэш – з кім застануся? Бываюць жа дні, калі мне і без цябе цяжка, нявыкрутна. Пайду, пашукаю. Вазьму яшчэ раз грэх на сваю душу… (Выходзіць).
М і т у к (услед).  Я… я адраблю, баба Маша! ( Да канарэйкі). Ну, а ты як тут? Хлеб латашыш? Ды баба Маша пракорміць… Не кіне ў бядзе… Ну, а калі б ты ў тым рэстаране жыла – што, лепш было б, скажаш? Дзе там! Кураць, п’юць такія вось, як я, дыбілы. А тут акенца распахнута, свежае паветра… бэз цвіце… Чуеш, як смачна бэз пахне? Панюхай. Чым не жытуха? Так што на новае месца жыхарства ты не павінна скардзіцца. Усе ўмовы.  Чаму маўчыш? Скажы што-небудзь. Квэкні. Э, ды хіба табе зразумець!.. Душа ў яе светлая… багатая… Толькі сваіх дзетак не даў Бог нашай бабі Машы… Пакрыўдзіў… Міша яе на другі дзень пасля вяселля, кажуць, разбіўся на матацыкле… Сама яна пра гэта маўчыць, боль сваю і страту пры  сабе трымае… аднак жа людзі ўсё ведаюць… Ціха! Ідзе!
Вяртаецца Баба Маша з бутэлькай.
Б а б а  М а ш а. Больш няма нічога… толькі  настой лекаў на гарэлцы… усё ты папіў ў мяне, Міцька… Толькі гэта  засталося…
М і т у к. Сы… сыйдзе! Добра будзе… Толькі ты мне… гэта… у шклянку не лі…мала ў рот трапіць… Рукі, каб ім!.. Бачыш?.. 
Б а б а  М а ш а. Як тут не ўбачыць. Здаецца, яшчэ не зусім аслепла…
М і т у к. Расплешчацца твае лекі, ага… Даражэй гэтых кропелек сёння для мяне няма нічога на свеце…
Б а б а  М а ш а. А як табе? У міску наліць, хіба што? Або ў тазік?
М і т у к. Я з гарла.
Б а б а  М а ш а. А пасля цябе я ўжывай, так? Можа якую заразу з Масквы прывёз.
М і т у к. Не тамі, Баба Маша! Паміраю! Ты ж бачыш!..
 Б а б а  М а ш а. Зараз… Пачакай… Дзірачка маленькая – трава не прашмыгне… не пралезе… а то яшчэ падавішся… (Нацягнула на рылца бутэлькі соску і поіць Мітука;  той смокча соску, як дзіця).
Плач дзіця-груднічка… Мелодыя калыханкі…
 Мне лекаў шкада… Яны ў мяне – і свая аптэка, і свая лякарня…Ну хопіць, хопіць…  Разагнаўся… Пакінь хоць трошкі… Хопіць,хопіць!..
Радасны смех дзіця.
М і т у к (знерухомеў пасярод пакоя, потым здрыгануўся ўсім целам – прыняў баявы выгляд). Добра пайшлі твае лекі. Здорава.  Дзякуй, баба Маша!
Б а б а  М а ш а. Няма за што…  Ступай, ступай дамоў – адляжыся. Чуеш мяне?
М і т у к. Зразумеў, зразумеў, баба Маша.І як бы я жыў, калі б не ты? Так і быць: атрымаю бабло з Масквы за два месяцы, я табе, баба Маша, падарунак зраблю. Рашано!  ( Выцягнуў рукі – пальцы не трымцяць, прысеў, і  выйшаў з пакоя страявым крокам ).
Б а б а  М а ш а. Эх, Міцька, Міцька! Біць цябе няма каму, і мне некалі. А такім харошым хлопчыкам  быў… Зайдросціла я  бацькам яго, Грышку і  Ганнулі,  няімаверна як: мне б такога сыночка… Не-не, такога – божа барані!…  Хоць што ж гэта я так пра хворага чалавека?...  Грэх пра хворага чалавека так казаць… Даруй, Госпадзі!...(Перахрысцілася. Выглядвае ў акно). Васька! Ці ты хіба здурнеў? Мыешся і мыешся. Намыеш, адчуваю, гасцей. Толькі адкуль ім быць, гасцям тым?

Машына.
Б а б а  М а ш а.  О! Васька, анціхрыст, недарэмна мыўся. Намыў некага.  Хто б там мог падруліць? (Выглядвае ў акно). Божачкі! Чужы нехта! (Мітусіцца, не ведае, за што ўхапіцца).
Уваходзіць  Кузьмін. З вялікім пакетам і кветкамі.
К у з ь м і н. Можна да цябе, баб Маша?
Б а б а  М а ш а. А чаму ж нельга? Заходзь, калі зайшоў.
К у з ь м і н. Ну, добры дзень, імянінніца наша слаўная! Не пазнала?
Б а б а  М а ш а. Пачакай-пачакай…
К у з ь м і н. Лічу да трох! Раз!...
Б а б а  М а ш а. Мікалай Паўлавіч?! Аграном?!
К у з ь м і н. Я, я, баба Маша. З днём нараджэння цябе, родная! (Уручае кветкі, падарунак). З днём анёла! Тут сама разбярэшся потым… сціплыя падарункі… а нешта і я вазьму адтуль… але крышачку пазней… аб усім па парадку… 
Б а б а  М а ш а. Ой, а я ж зусім і забылася пра свой гэты дзень! Божа праведны!
К у з ь м і н. Таму я і рашыў табе напомніць. Тым больш – круглая дата.
Б а б а  М а ш а. А колькі гэта мне і сапраўды?
К у з ь м і н (загадкава).  На ведаю, не ведаю.
Б а б а  М а ш а. Забылася, яй-бо!
К у з ь мі н. Узрост жанчыны, і гэта правільна, заўсёды павін быць ахутаны тайнай.
Б а б а  М а ш а. Божа! Хто б калі сказаў мне, што дажыву да такога веку – ну ні за што не паверыла б. Ні за што. Пасмяялася б толькі. Назвала б яго брахуном. Гэта, відаць, Бог так распарадзіўся – даў мне трошкі і за Мішку свайго пажыць…  І не нацалаваліся, і не налюбіліся… Пухам зямелька яму… (Перахрысцілася).
Паўза.
Юбілей, значыць?
К у з ь м і н. Юьілей, баба Маша. Такая круглая дата – як было не прыехаць? Грэх. Не хаваю, прызнаюся: патэлефанаваў у сельсавет, пацікавіўся, як ты маешся, баба Маша, мне адказалі… і вось я, так сказаць, уласнай персонай.
Б а б а  М а ш а. Ну-ну. І што ж яны,  цікава, адказалі ў Савеце?
К у з ь м і н. Што баба Маша ў поўным парадку --  жыве і бадзёрыцца. У гэтым я і сам перакаўся толькі што. Дык у цябе што,  тэлефон зламаўся?
М а ц і  М а р ы я. Пакрыўдзіся ён на мяне, халера…
К у з ь м і н. Як гэта пакрыўдзіўся? Хто дазволіў?
Б а б а  М а ш а. А нікому не званю, ніхто  мяне не турбуе, дык ён застаўся зусім без працы і мабыць нос задраў: падумаеш, барыня такая! Не падыходзіш да мяне – дык жыві, як хочаш. І замоўк. 
К у з ь м і н. Калі  толькі так, то віна тут і мая ёсць – тэрмінова выпраўляюся! Буду званіць часцей. Абяцаю.
Б а б а  М а ш а. Гэта я жартую, Коля.
К у з ь м і н. Ніякіх жартаў!
 
Б а б а  М а ш а.  Хто-хто, а ты не забываеш…
К у з ь м і н. Зараз мы яго, маўкуна гэтага, заменім. Дзе там мае падарункі? Ага, вось!.. ( Дастае з прынесенага пакета новы тэлефонны апарат).
Б а б а  М а ш а. Зламаўся. Так. Выслужыў сваё. З гадамі ўсё трухлее, нічога ў гэтым свеце не вечнае…
К у з ь м і н. Аднак у нас усё прадугледжана. Калі баба Маша ў поўным парадку, як сказалі ў сельсавеце, а не адказвае – што гэта значыць? Правільна, правільна, баба Маша: у цябе сапраўды зламаўся тэлефонны апарат. Зараз мы яго, акаяннага… Зараз… (Падключыў апарат. Праверыў). Во! Калі ласка! Гэты працуе.
Б а б а  М а ш а. Калі ж свежы… новы…
К у з ь м і н. Турбуй, баба Маша. Цяпер і мы  цябе часцей турбаваць будзем. Усё ў ажуры. 
Б а б а  М а ш а. Дзякуй, Мікалай.
К у з ь м і н. Няма за што.
Б а б а  М а ш а. Як жа! Ты звязаў мяне са светам.  Ого  -- “няма за што”!
К у з ь м і н. Дробязі. Былі б мы, а ўсё астатняе – пустэча…
Б а б а  М а ш а. Ну што ж мы стаім, людцы мае добрыя? Я ж і не гатавалася… Я ж і праўда забылася, што ў мяне  імяніны. Не падумай, што прытвараюся…
К у з ь м і н. Ну што ты, баба Маша! Як можна!
Б а б а  М а ш а. Нешта ж трэба рабіць, а ў мяне, адчуваю, ногі ніяк на падлогі прыраслі?
 К у з ь м і н. Паспеем. Дай  мне спярша палюбавацца на цябе, баба Маша.
Б а б а  М а ш а. Я што, лялька якая, а, Мікалай Паўлавіч?
К у з ь і м і н. Больш, ты больш, чым проста лялька. Ты – прынцэса!
Б а б а  М а ш а. Ды ну цябе! Скажаш таксама – “прынцэса”. Хаця  пазнаю, пазнаю цябе, сынок: якім ты быў летуценнікам, весельчаком, такім і застаўся. Цябе высокія пасады не сапсавалі.
К у з ь м і н. А не паддаваўся!  Супраціўляўся, як толькі мог…
Б а б а  М а ш а. Якім ты баў, такім і застаўся. Я ж і кажу…
К у з ь м і н. Ну, а ты як тут?  Многія цябе ўспамінаюць сёння… павер мне…
Б а б а  М а ш а. Не трэба, Колька, а то я заплачу. Можа сядзем  усё ж за стол?
К у з ь м і н. Сядзем і за стол. Стол ад нас сёння не збяжыць.
Б а б а  М а ш а. Праўда, выпіць нічога няма. Па тэхнічных прычынах…
К у з ь м і н. А мне, між іншым, і нельга: за рулём. А для цябе – шампанскае маецца.  Прадугледзіў, а як жа. (Выстаўляе на стол з пакета шампанскае, тое-сёе з прадуктаў). Баба Маша, а колькі ў вас кватарантаў было за ўсё жыццё – ты хоць помніш?
Б а б а  М а ш а. Лічбу не назаву, але ўсіх чыста  помню. Не пуставала ў мяне, дзякуй Богу, хата. Прышлюць у Іскань нашу спецыяліста, і вядуць да мяне: прымай, Сяргееўна. Гэта потым сталі ўжо звяртацца: прымай, баба Маша.
К у з ь м і н. У вёсцы ж дзвесце двароў, а вялі да цябе. Чаму?
Б а б а  М а ш а. Ну гэта трэба было папытаць у старшыні калгаса  ці ў дырэктара школы – чаму так.
К у з ь м і н. І пытаць не трэба, я ведаю сам. Таму што ў цябе было нам ўтульна, цёпла – як дома. Заўсёды прыбрана, чысценька. Гатаваць ты ўмела смачна. Ды і пра жыццё пагаманіць з табой было цікава.
Б а б а  М а ш а. Скажаш таксама! Пра што там гаманіць ужо было? 
К у з ь м і н. Не скажы.
Б а б а  М а ш а.  Так, па дробязях калі толькі… Іншы раз пра палітыку. Пра космас ды яшчэ пра што… Во, яшчэ пра хакей!
К у з ь м і  н..  Так-так, хацей мы любілі глядзець па тваім тэліку.
Б а б а  М а ш а. Асабліва добра гуляла тройка Харламаў- Пятроў- Міхайлаў. Во малайцы ўжо былі! А Трацяк часцяком нервы псаваў – пакідаў вароты, далёка выязджаў… але шайбы лавіў спрытна.
К у з ь м і н. Так што не скажы, не скажы, баба Маша… А хто больш навін мясцовых ведаў, чым ты?
Б а б а  М а ш а. Ай, што было, тое сплыло.
К у з ь м і н. Але, заўважу: не пляткарыла і нікога не асуджала.
Б а б а  М а ш а.  Ну, а ты як, сынок жывеш-пажываеш? Там жа, у горадзе?
К у з ь м і н. Ну а куды горад без мяне! 
Б а б а  М а ш а. У тым жа міністэрстве?
К у з ь м і н. Фу-у, калі гэта было! Міністэрства ў мінулым. Раблю дырэктарам прыгараднага саўгаса. Вярнуўся бліжэй да зямлі…
Б а б а  М а ш а. Ты вярнуўся… А хто калі вернецца да нашай зямелькі? 
К у з ь м і н. Пытанне не да мяне.
Б а б а  М а ш а. А да каго ж? Хто мне скажа? На маіх вачах усё некуды правалілася. Хаця каб жа  правалілася, то б ведаў хоць што і як. А вёскі, лічы, не стала. Некалькі хат усяго засталося. Клуб разламалі. Бібліятэку закрылі. Фельчарскі пункт таксама… І нават пошту і краму ліквідавалі. Аўталаўка, праўда,не забывае. 
К у з ь м і н. Разумею. Аднак – увы! (Развёў рукамі). Тут я, як кажуць, бяссільны…
Б а б а  М а ш а. Вы ўсе ўсё разумееце, а нічога не робіце. А хоць і робіце, то – мала.
К у з ь м і н. Страемся, маці…
 Б а б а  М а ш а.  “Стараемся”. Ну, ну, старайцеся… Ты як хочаш, Мікалай Паўлавіч, а я буду збіраць на стол. Наварым бульбачкі. Бульбу будзеш?
К у з ь м і н. Абавязкова! Мы ж бульбашы, як ніяк!
Б а б а  М а ш а. У склепе ў мяне ёсць такія-сякія   саленні –варэнні… выкруцімся, не прападзем! Не тое перажылі. А?
К у з ь м і н. Вядома! Не з пустымі рукамі і я ж прыехаў. Каўбаска ёсць, вяндліна, кансервы… Табе  дапамагчы, баба Маша?
Б а б а  М а ш а. Сядзі, сядзі. Ты госць. Я яшчэ, слава Богу…
Машына.
О! Хто там яшчэ? (Выглянула ў акно).  Жанчына? Сама за рулём. Бач ты! Крутая нейкая! Ну што, сустракаем, Мікалай Паўлавіч?
К у з ь м і н. Сустракаем, баба Маша.
Б а б а  М а ш а. Я пазнала, хто гэта… Надзька Сарока… Бібліятэкарка… Няўжо і яна помніць пра мой дзень нараджэння?
К у з ь м і н.  Атрымліваецца, што так.
Б а б а  М а ш а. Калі ёй сярод тых кніг было!.. Што ж гэта робіцца! Што ж гэта робіцца, а! І варта мне было столькі жыць, каб вас патурбаваць?
Уваходзіць Сарока.  Таксама з кветакмі і пакункам.
С а р о к а. Можна да вас?
Б а б а  М а ш а. Надзька, ты?!
С а р о к а. Я, баба Маша! Я!
 Б а б а  М а ш а. Каго-каго, а цябе адразу пазнала, прыгажунька ты мая! Прама расцвіла!
С а р о к а. Ну што ты, баба Маша! А мне здаецца, я такая, якой і была.
Б а б а  М а ш а. Не пярэч! Мне лепш ведаць!
С а р о к а. Я тут, бачу, не першая?
 К у з ь м і н. Магчыма, і не апошняя.
С а р о к а. Дай-та Бог! Віншую, Марыя Сяргеўна, з днём народзінаў! (Віншуе, уручае кветкі і падарунак: павязвае ёй хустку на галаву). Ідзе. Пасуе да твару. А? Ведаю, ведаю, які колер ты любіш, баба Маша. Не забылася.
Б а б а  М а ш а. Вы ніяк згаварыліся?
К у з ь м і н. Дзе там! Але рады пазнаёміцца. Мікалай.
С а р о к а. Надзя.
К у з ь м і н. Калі цалкам, то Кузьмін Мікалай Паўлавіч. Былы кватарант бабы Машы.
С а р о к а. Ну, калі цалкам, то Сарока Надзея Іванаўна. Былая кватарантка бабы Машы.
Парукаваліся.
Вельмі прымена.
К у з ь м і н. І мне таксама.
Б а б а  М а ш а (утапіла твар у кветках). Ці не многа для мяне адной сёння столькі ўвагі? Звар’яцею! Звар’яцею, людзі!..
С а р о к а. Няхай сёння цёпла будзе вам з намі,  баба Маша, радасць наша,  як некалі цёпла было нам з вамі…
Кузьмін і Сарока абступілі  імяннініцу, прытуліліся да яе,  так і стаяць пэўны час.
Гучна заспявала канарэйка.
С а р о к а. Таксама радуецца?
К у з ь м  і н. Птушкі разумеюць, дзе, калі і як спяваць трэба.  Яны разумныя істоты, тут нічога не скажаш.
Б а б а  М а ш а. Гэта шчасце падарыў мне сусед Мітук. Выпусціць бы яе, хай бы па хаце палётала, ды баюся – зляціць..
Уваходзяць Участковы і Мітук.
У ч а с т к о в ы. Ну, так і ёсць! Вось яна, канарэйка.
М і т у к. А я што, брахаць буду? Вельмі трэба.
У ч а с т к о в ы. Ты ўсё можаш.
М і т у к. Каб я ўмеў брахаць, я б ужо міністрам, можа, якім быў.
У ч а с т к о в ы. Бяры клетку і пайшлі, міністр крымінальных спраў!
М і т у к. Ды не панясу я назад, сказаў жа!
У ч а с т к о в ы. У турму хочаш?! За гэтую драбязу?!
К у з ь м і н. А ў чым, уласна кажучы, справа?
У ч а с т к о в ы. Прабачце, я не прадставіўся.
С а р о к а. І не павіталіся… між іншым.
У ч а с т к о в ы.  З гэтымі Мітукамі забудзеш скора, як цешчу родную завуць. Дазвольце выправіцца? (Казырнуў).
С а р о к а. Дазваляецца…
У ч а с т к о в ы. Участковы Брыкін. Уводжу у курс спраў. Жыхар  вёскі Іскань… вось ён… Дзмітрый Паўзункоў… дваццаць сёмага чысла  мінулага месяца быў у райцэнтры ў рэстаране, дзе выпіў, канешне ж, і там жа прыхапіў з сабой вось гэтую клетку з канарэйкай… Усе бачыце?
М і т у к. Дайце мне сказаць! Прашу слова!
У ч а с т к о в ы. Спярша скажу я. Паколькі яго ў райцэнтры многія ведаюць… і не з лепшага, заўважу, боку, то даволі хутка знайшліся сведкі, якія бачылі,  як ён ішоў з гэтай клеткай па цэнтральнай гарадской вуліцы і насвістваў…
М і т у к. Я спяваў. Свіст і песня – гэта не адно і тое. Пара знаць!
У ч а с т к о в ы. Чулі? Ён яшчэ і спявае!
М і т у к. Я, можа, гімн?..
У ч а с т к о в ы. Хопіць! Разгаворчыкі! Разгаварыўся тут! Так, ідзем далей. Справа, канешне ж, не варта выедзенага яйка, гэтых птушак лётае багата, але не ты ставіў клетку ў рэстаране,не ты і бяры. Вы мяне падтрымліваеце, грамадзяне? Я ясна выражаюся?
Б а б а  М а ш а. Вярні, Міцька. Вярні.
У ч а с т к о в ы. Калі мы вернем гэтую птаху – крыміналу не будзе: гаспадар рэстарана даруе. Калі не – падасці ў суд. Для мяне, шчыра скажу, гэтая птушка таксама  нявартая ўвагі істота, але ж ён кажа, яна – рэдкасць, прывезена аднекуль  з-за мяжы і кашгтуе надта, скажу вам, дарога.
Б а б а  М а ш а. Вярні, Міцька. Хіба мала было ў тваім жыцці прыгод?
М і т у к. Баба Маша! Вы ж не бачылі той рэстаран! Адна назва! Там павярнуцца няма дзе, а яны кураць, брыдкасловяць… Ім што, не шкада гэтай птушачкі? Я зусім не чуў, каб яна хоць раз, колькі там і бываў,  падала свой голас, каб хоць раз ціліўкнула. У клетцы, ды яшчэ ахмураная… ну хіба ж гэта жыццё? Гэта ў вашай хаце яна заспявала так прыгожа! Тут!  Яна ж не чалавек, урэшце рэшт!  Гэта чалавек вытрымае, за сябе заступіцца! Пашкадуйце птушку! Сяду,  а яе не вярну! Дзе наручнікі, участковы?  (Працягнуў Участковаму рукі). Давай! Давай-давай! Арыштоўвай!
У ч а с т к о в ы. Ну просіцца чалавек, сам у пятлю лезе. Вы ж бачыце.
 Б а б а  М а ш а. Міцька! Неслух! Вазьмі сябе ў рукі!  Збярыся!
У ч а с т к о в ы. Паслухайся бабу Машу – яна благому не навучыць.
М і т у к. Я ж для бабы Машы і стараўся! Для яе. Ёй хоць аддушына нейкая гэтая птушачка! А рэстараншчык няхай грошы лічыць і радуецца, што ёсць, не перавяліся яшчэ такія дурні, як я, якія іх туды нясуць. 
У ч а с т к о в ы. Ты што, таго, Дзмітрый? ( Пакруціў каля скроні. Да усіх). Што ён такое гаворыць? Што за трызненне? Кніжак жа, быццам, і не чытае…
М і т у к (пачуўшы пра кніжкі, толькі цяпер заўважыў бібліятэкарку Сарокіну). Добры дзень, Надзея Іванаўна.
С а р о к а. Добры, Міця.
М і т у к. А чаго вы тут? Ад  бібліятэкі адзін пшык застаўся… няма.
У ч а с т к о в ы. Потым, потым пагамоніце. Можа вы мне, грамадзяне, растлумачыце, што ён толькі што плёў?
К у з ь м і н. Браць, канечне, чужое нельга. Гэта ўсім зразумела. Але тут сітуацыя такая, што я не ведаю нават, што і параіць. Трэба вяртаць клетку. Адназначна.
Б а б а  М а ш а. Трэба, Міцька, трэба. Хоць і прывыкла я да яе, але што тут паробіш. Я ж табе і раней казала: аднясі туды, дзе ўзяў. У нас вунь у суседнім сяле трактарыст калгасны трактар ў Расію загнаў і здаў на металалом. Дадумацца ж!
У ч а с т к о в ы. Ды там прахадзімец яшчэ той! Ён пад суд пойдзе.
Б а б а  М а ш а. Трактар хоць вярнулі?
У ч а с т к о в ы. Вярнулі і трактар, і яго забралі куды трэба. Калі і ты туды хочаш, Дзмітрый, то глядзі…
К у з ь м і н. Таварыш участковы!
У ч а с т к о в ы. Слухаю!
К у з ь м і н. Я заўтра адвязу клетку з канарэйкай у рэстаран. Дамовіліся?
У ч а с к о в ы. Вам веру. Чалавек вы, бачу, не шалтай-балтай… ні пара яму… (Кіўнуў на Мітука). Дарэчы, а хто такія будзеце?
М і т у к. Ты што, бібліятэкарку не пазнаў? Сароку?
У ч а с т ко в ы. Штосьці прыпамінаю.
М і т у к. Адразу відаць: ён таксама быў такім чытачом, як я! (Рагоча).
У ч а с т к о в ы.  Ну, глядзіце ж тут… каб усё ціха-мірна… Клетку чакаюць! І яшчэ!  Мітуку асабліва не налівайце, а то зноў што-небудзь утворыць, а мне потым разбірайся. Усё усім зразумела? (Выйшаў).
Паўза.
Б а б а  М а ш а. Міцька, застанься. Разам паабедаем.
Усе дружна накрываюць стол. І ў гэты самы момант з’яўляецца Зычкова.
Бацюхны!  Галька?!
З ы ч к о в а. Я! Пралятала тут як фанера над Парыжам! Ці не пусціце?
Б а б а  М а ш а.  Што ты такое кажаш, Галюнік?
М і т у к. Гляньце – фельчарка! (Пачасаў галёнку). У мяне яшчэ і сёння галёнка баліць ад укола! 
З ы ч к о в а. А ў мяне з сабой ёсць шпрыц, дарэчы. Узяла. Усе пры мне. Магу паўтарыць.
М і т у к. Жартую, жартую!! Я здаровы! Не дамся!..Не-не!
Б а б а  М а ш а. Праходзь, праходзь, мая радасць.
З ы ч к о в а. Віншую, баба Маша. (Уручае кветкі і падарунак: накінула ёй шаль на плечы). Што можа пажадаць фельчар, хаця сёння я ўрач, але для ўсіх ісканцаў застануся на ўсё жыццё фельчарам…  Здароўя, баба Маша! Здароўя! І яшчэ раз скажу: здароўя!
Б а б а  М а ш а.  О, каб усе пажаданні збываліся! Калі б людзі не мёрлі, то і неба б падпёрлі. Мый рукі і далучайся да нас.
З ы ч к о в а. Бачылі? Не была б баба Маша: мый рукі. Нібы загад дзіцяці, якое толькі што вярнулася з вуліцы. Слухаюся! (Выходзіць).
Б а б а  М а ш а.  Ну што, будзем садзіцца?
М і т у х. Будзем! (Залазіць за стол). Я ўжо!
Баба Маша раптам хапаецца за сэрца і павольна апускаецца на падлогу. Яе падхопліваюць адразу Кузьмін і Сарока. Прыбягае Зычкова.
З ы ч к о в а. Пачакайце! Асцярожней! 
С а р о к а. Таблетку! У каго ёсць нітрагліцарын?
З ы ч к о в а. Зараз, зараз, пацярпі  трошкі, мама. У мяне ёсць. (Дае таблетку  хворай). Трэба пакласці яе на ложак. Толькі асцярожней…
С а р о к а. Табе кепска, баба Маша? 
З ы ч к о в а. Давайце на ложак... І не турбуйце яе.
Падбягае і Мітук,усе разам дапамагаюць Бабі Машы легчы на ложак. Зычкова падключае танометр.  Усе ў чаканні…
З ы ч к о в а.  Высокі ціск. Выклікайце “хуткую дапамогу”!
К у з ь м і н. Мо я на сваёй? Хутчэй будзе любой “хуткай”. У мяне сядзенні адкідваюцца, а?
З ы ч к о в а. Добра. Разам паедзем…
Моўчкі вядуць на выхад Бабу Машу. Раптам Баба Маша спыняецца.
Б а б а  М а ш а. Куды гэта вы мяне, маладыя людзі?
З ы ч к о в а. У бальніцу, баба Маша. Трэба.
Б а б а  М а ш а. А як жа… а як жа мой дзень нараджэння?
К у з ь м і н. О, бяды тае! Адзначым і дзень нараджэння! Абавязкова!
С а р о к а. Усё будзе добра.
К у з ь м і н.  У нас яшчэ ўсё наперадзе.
Б а б а  М а ш а.  У каго што… на тым перадзе. Сплавілі – так? Самі кашу заварылі, і сплавілі бабу… Добра, вядзіце, куды хочаце.
С а р о к а. Мы будзем чакаць цябе, баба Маша.
М і т у к. Я тут прыгледжу. Прасачу за парадкам.
Б а б а  М а ш а. Сапсавала я вам свята. Прабачце, дзеці.
Кузьмін і Зычкова выводзяць Бабу Машу.

У пакоі Сарока і Мітук. Сядзяць за сталом ў чаканні… Спявае канарэйка.
С а р о к а. Спявае…
М і т у к. Ага. Спявае…
С а р о к а. Як там баба Маша?
М і т у к. Мне б столькі пражыць! Хаця – навошта? Хто і калі да мяне прыедзе, як вось сёння да яе… Што ты на мяне глядзіш так, Надзея Іванаўна? Мо не тое сказаў?
С а р о к а. Не-не, нічога… проста я ўспомніла  адзін выпадак… (Усміхнулася). Хм!..
М і т у к. Зраўзумела… Як шыбку выставіў і ў хату да бабы Машы залез – не гэты, выпадкова?
С а р о к а. А ты здагадлівы, Дзмітрый.
М і т у к. Ды мяне самога ўсё жыццё сумленне мучае. Ды да каго ў хату залез?! Да святога чалавека! Век дараваць сабе не магу. Калі ж п’яны быў – што тут не зразумела? Гэта ні я,  а яна, гарэлка, і ў хату залезла….  і ў мой лёс… Фу-у!  Калі п’ю – баліць толькі галава, калі не п’ю – усё. Верыш, Іванаўна?
С а р о к а. Прыходзіцца верыць.
 М і т у к. Ну дык што мне цяпер – паміраць?
С а р о к а. Жыві, жыві, Міця. Не трэба паміраць.  Калі ж і смешна, і грэшна…  Ніколі б не падумала, што нехта можа залезці ў хату і ўкрасці кнігі, якія я прывезла з раёна для папаўнення фонду... Як цяпер помню – роўна трыццаць кніг… 
М і т у к. Бес паблытаў. Шукаў, канешне ж, вядома што… Я і сам, калі праспаўся, здзівіўся: адкуль  у мяне гэтыя кнігі? Дзе ўзяў? Хто падкінуў?
С а р о к а. Але ж ты і яшчэ ж нешта прыхапіў, мабыць?
М і т у к. За адны кнігі б не судзілі… канешне. Давай не будзем, а?
С а р о к а. Дык я забылася ўжо, што табе прысудзілі тады?
М і т у к. Нічога, лічы… Баба Маша выручыла… Дзякуй ёй… Так бы сядзеў – і рабіць няма чаго.  Добра, што суд у клубе быў… хоць і сорамна землякам было ў вочы глядзець, скажу шчыра… Вельмі сорамна… Думаў, правалюся скрозь зямлю… А тады неяк і пасмялеў… Асабліва, калі баба Маша заявіла: а што мы галаву ламаем, колькі яму, Міцьку, даць… Я,кажа, дарую, ад куселя сала  не пабяднею, слоікі з варэннем не ўсе знёс, таму  давайце вынесем яму, таварышы суддзі,  такое пакаранне: няхай прачытае ўсе кнігі, што украў, і нам, вяскоўцам перакажа…
Смяюцца.
Усе грохнулі ад смеху. І судді ў тым ліку… Пранесла, адным словам…
С а р о к а. Зразумела.
М і т у к.  Пажурылі толькі… Але чытаць так і не прыспасобіўся… Няма да гэтага таленту..
С а р о к а. Шкада.
М і т у к. А хлопцы, думаеце, што – за кнігамі шасталі ў бібліятэку да цябе? Проста так баланс павышалі?
С а р о к а. Спадзяюся. А за чым жа?
М і т у к. Трымай кішэню шырэй! Яны да цябе, Надзея Іванаўна, каб пазаляцацца беглі…
С а р о к а. Аазаляцацца?
М і т у к.  Ну. Так. Нават біліся. Што, не здагадваліся хіба?
С а р о к а. Добры час быў, відаць... калі за цябе хлопцы б’юцца… асабліва для дзяўчыны, за якую яны цягаюць адзін аднаго за чубы.
М і т у к. Ды не толькі за чубы – там па-сапраўднаму было… Малаціліся моцна… Да крыві… Ну, а людзі мяне так і звалі пасля таго суда: бібліятэкар.  Смешна… я – бібліятэкар.  І сёння не-не ды пакліча хто:” Гэй, бібліятэкар!” Хапіла мне навукі з тымі кнігамі. Ну іх!   Нават калі кнігі ў бібліятэцы сталі нікому не патрэбныя, іх  пачалі расцягваць па хатах ўсе, хто не ленаваўся,  я бібліятэку абыходзіў стараной…
С а  р о к а. Што здзівіла мяне тады, некаторыя калгасніцы больш чыталі, чым вясковая інтэлігенцыя… Шура Ніканаў… ён жывы?
М і т у к. Няма.
С а р о к а. Хаця ён і тады ўжо быў сталым чалавекам…Неяк прыходзіць Шура ў бібліятэку, усхваляваны такі, разбэрсаны, і па стале кулаком – грук: каб маёй, кажа, жонцы больш кніг не выдавала. Чаму? -- пытаю.  Як – чаму? Начытаецца, а тады як пачне мяне лаяць граматна, што я не ведаю, як і адказаць.  Цікавыя, вельмі цікавыя людзі жылі ў Іскані некалі…
З'яўляецца Зінуля з торбай.

З і н у л я.  Ты што, Міця,  ніяк пасяліўся тут?
М і т у к.  У каго што баліць!
З і н у л я. Я тут бабе Машы прадуктаў накупляла. На ўсе яе грошы. Без рэшты. Капейка ў капейку.  (Прытуліла торбу да сцяны). Хай есці і мяне памінае добрым словам.  У нас на цэнтральнай сядзібе, у Абідавічах,  Міцька ведае, выбар пабольш, чым у аўтакраме. А дзе ж яна сама?
М і т у к.  У лякарні.
З і н у л я. У лякарні?!
М і т у к.  З гэтым не жартуюць.
З і н у л я. Дзіўна. Яна ж ні на што не жалілася.
С а р о к а.  Мы ўсё ходзім пакуль ходзім…
З і н у л я. Дзіўна. Яна ж ні што не жалілася. Ну і справы?! А… а калі вернецца?
М і т у к. Калі вернецца - тады будзем ведаць.
 З і н у л я. Добра, пабегла далей. Справы, справы… (Узяла торбу. Раптам заўважае святочны стол). А што гэта ў вас?.. Шампанскае… торт… бутэлька гарэлкі… а?
С а р о к а. У бабы Машы юбілей…
М і т у к. Імяніны!
З і н у л я.  Імяніны?
М і т у к. Імяніны, імяніны.
З і н у л я. А я і не ведала  --  з пустымі рукамі прыпёрлася. Трэба ж!  Пачакаеце! Дык яна ж, кажаце, у лякарні - якія ж імяніны?
С а р о к а. Як атрымалася, так атрымалася. Але сёння ў яе дзень нараджэння.
З і н у л я.  Хай выздараўлівае. У нас усяго адзін раз дзень нараджэння быў… у старшыні… Адзначылі дык адзначылі! З размахам! Ну, ці не дурні? На сходзе: хто за тое, каб падараваць яму гарнітур? Усе «за». Я таксама прагаласавала. 
М і т у к. Не хлусі. Я якраз  устрымаўся.
З і н у л я. Ты спаў. 
М и т у к. Спаў, аднак быў у курсах.
З і н у л я. Ай, што з цябе ўзяць! Памаўчы. Дык вось, думалі ж гарнітур – трусікі ды майка… а яму поўную машыну  мэблі назаўтра завезлі.  Высвятляецца, вось які гарнітур!   Ну, я пабегла далей. Пара, пара. Справы чакаюць.   (Памкнулася выйсці).
М і т у к. Куды прадукты?!
З і н у л я. А? Ты штосьці сказаў?
М і т у к.  Пакінь, кажу, прадукты.
З і н у л я. Нічога, нічога: у мяне ў халадзільніку месца хопіць, хай паляжаць. А што я Машы скажу? Не-не! (Выходзіць).
М і т у к (услед).  Набрыдзь!
С а р о к а. Хацела спытаць, хто гэта, але ты ўжо сказаў…
М і т у к. Ды і тут у халадзільніку месца ёсць. З’есці сама. Злопае, як няма чаго рабіць. Бачыш, якое нахабнае мурло? Можна падумаць, што мы ўзялі б што…  Свайго хапае. Навезлі ж вы ўсяго  - толькі жры!..

Паўза.

М і т у к. Надзея Іванаўна! 
С а р о к а. Што, Міця?
М і т у к. А спытаць можна?
С а р о к а. Калі ласка!
        М і т у к. Толькі вы гэта… не падумайце нічога такога… проста цікава…
С а р о к а. Слухаю, слухаю.
М і т у к.  А чаму гэта нашы хлопцы за вамі роем бегалі, а ніхто з іх  замуж  не ўзяў?
С а р о к а. Відаць, ім рана было жаніцца…
М і т у к. Ды не, я не так думаю.
С а р о к а. А як?
М і т у к. Проста смеласці не хапала прызнацца ў каханні… я-та па сабе знаю.
С а р о к а. Магчыма і так.
М і т у к. Дзярэўня! Толькі дзе не трэба героі!..
 С а р о к а. Але што не робіцца– усё да лепшага.
М і т у к. Дык, а вы дзе зараз?
С а р о к а. У райцэнтры.
М і т у к. У райцэнтры?!
С а р о к а. Так.
М і т у к. А чаму я там вас ніводнага разу не бачыў?
С а р о к а. Мусіць таму, Міця,  што я ў рэстараны не хаджу, а ты – у бібліятэку.
М і т у к (смяецца). Здорава вы мяне! Х-хы! І… сям’я ж ёсць?
С а р о к а.  Ніяк ты допыт нада мной ладзіш, а, Міця?
М і т у к. Цікава ж…
С а р о к а. Чытай, чытай, Міця: там шмат таксама чаго цікавага.
М і т у к. Можа б, калі-небудзь у госці запрасілі…а? Я б зайшоў! А чаго? Запраста! (Сарока больш уважліва разглядвае   яго). Я вось з Масквы грошы атрымаю – куплю тэлевізар. І смартфон.
С а р о к а. А чаму з Масквы?
М і т у к. Два месяцы ішачыў…Ну не ў самой Маскве – каля яе… На катэджах  рабіў…  Я вярнуўся, а хлопцы сядзяць, грошы чакаюць… Атрымаюць, і мне перашлюць… Кармілі, на дарогу далі…
С а р о к а. Лёгка, відаць, такім даверлівым жыць, як ты, Міця?
М і т у к. Вы… гэта… на што намякаеце?
С а р о к а.  Ды не… гэта я проста ўспомніла… не звяртай увагі… магчыма я і памыляюся… Добра было б… 
М і т у к. Можа, па кроплі? За бабу Машу?
С а р о к а. Ну, калі толькі за яе. Налівай!
М і т у к. Так бы адразу! А наконт гасцей вы мне не адказалі, а, Надзея Іванаўна?
Паднялі келіхі. Глядзяць адзін на аднаго.
Жыві, баба Маша. За цябе!
Выпіць не паспелі – уваходзяць Кузьмін і Зычкова. Не зважаючы на іх, Мітук усё ж апаражняе чарку.
С а р о к а. Ну што там?
К у з ь м і н. Паклалі.
З ы ч к о в а. Стэнакардыя…
М і т у к ( закусвае).  Жыць… жыць, пытаю, будзе?
К у з ь м і н. Будзе. Будзе жыць.
М і т у к. А то ж я без яе прападу. Як і знаў – за гэта і выпіў. Зрабіў усё правільна. Ну, я, бадай, пайду? Не буду перашкаджаць гасцям. (Выходзіць).
Зацямненне.
4.
У тым жа пакоі.
К у з ь м і н. На караблі павінен быць капітан. І так,  каго выберам за гаспадара?
С а р о к а. Мужчыну, мусіць?
З ы ч к о в а. Я згодна.
С а р о к а. Кіруй, Мікалай Паўлавіч.
К у з ь  м і н. Але ж гэтая хата прывыкла, што ўвесь час тут гаспадыняй была жанчына. Можа не будзем парушаць традыцыі?
З ы ч к о в а. Нічога страшнага, калі і парушым. Мы ж часова.
С а р о к а. Хата нас зразумее…
К у з ь м і н.  Я дык я. Хто для кожнага з нас баба Маша, мы добра ведаем.
С а р о к а. Маці.
З ы ч к о в а. З вялікай літары.
К у з ь м і н.  Так-так. І вось яна, наша маці, трапіла ў нялёгкую жыццёвую сітуацыю…
З ы ч к о в а. Дактары падымуць. Крыз міне.
С а р о к а. Божа, выратуй нашу маці!.. Калі ёсць Бог, ён нас пачуе…
К у з ь м і н. Я зусім пра іншае. Выпішуць яе з бальніцы, вернецца яна дадому… нас, вядома, тады ўжо тут не будзе… Бо чакаць таго дня мы не можам, калі яе выпішуць… Ці, можа, я памыляюся? Маўчанне – знак згоды. У мяне гаспадарка, ледзь на гэты дзень вырваўся. Усе мы недзе занятыя, усіх нас дзесьці чакаюць  – будзем лічыць – неадкладныя справы.
З ы ч к о в а. Дык што ж ты прапаноўваеш, Мікалай Паўлавіч?
К у з ь м і н. Што я прапаноўваю?
С а р о к а. Так-так.
З ы ч к о  в а. Вядома, надоўга тут застацца і я не магу. Заўтра ў мяне якраз дзяжурства. У нас наконт гэтага цяпер строга.
С а р о к а. Я магу пажыць тут і дачакацца бабу Машу.
К у з ь м і н. Гэта ўжо добра. Ну, а далей што?
С а р о к а. Накармлю, напаю.
З ы ч к о в а. Ты што, Надзея, ужо на пенсіі хіба? Ці ў адпачынку?
С а р о к а. І ні на пенсіі, і ні ў адпачынку. Вазьму за свой кошт. 
К у з ь м і н. Дзякуй, Надзя.
З ы ч к о в а.  Гэта хоць нейкае выйсце на першым часе.
К у з ь м і н. Баба Маша, як мы ведаем, рабіла ў мясцовай школе тэхнічкай і давала званок дзецям  на перапынак. Яны беглі на гуллівым  калідоры на злом галавы і крычалі: “Ура-а!”. Радаваліся, што скончыўся ўрок. Празвінеў сёння званок і для нас… Уявіце сабе, і дала яго зноў жа баба  Маша,  толькі ўжо не школьнікам, а нам з вамі.
З ы ч к о в а. Я добра помню яе з тым званочкам….
С а р о к а. І я… нават чую, як ён звініць.
К у з ь м і н. Але мы не можам крыкнуць, як некалі дзеці, “Ура!”
С а р о к а. Сапраўды, радавацца  няма  чаму.
З ы ч к о в а. Ну,родненькія мае, будзем аптымістамі.
К у з ь м і н. І – рэалістамі. Мы нешта павінны прыдумаць. Баба Маша не можа заставацца адна. А раптам зноў сэрца? А раптам – ціск? Гэта добра, што мы сёння аказаліся побач.
С а р о к а. Нам сам Бог да яе паслаў.
З ы ч к о в а. Дык што вы прапаноўваеце, Мікалай Паўлавіч?
К у з ь м і н. Што родныя дзеці зрабілі б на нашым месцы? Як  бы  паступілі?
С а р о к а. Хто што б зрабіў. Нехта б да сябе забраў… 
З ы ч к о в а. Вы што, прапаноўваецца і нам так зрабіць?
К у з ь м і н. Іменна! Іменна! 
С а р о к а. Нехта б у дом састарэлых запёр… А нехта б і паскорыў яе смерць, каб хату прадаць…
К у з ь м і н. Нам больш падыходзіць варыянт “забраць”.
С а р о к а. Гэта яна яшчэ як паедзе.
З ы ч к о в а. Няпроста ёй будзе рашыцца пакінуць сваю хату – хто ж спрачаецца?
С а р о к а. Я б не змагла. Не-а.
З ы ч к о в а. Ну, пакуль маладая… ёсць здароўе, то можна і так  разважаць…
К у з ь м і н. Нехта з нас павінен забраць бабу Машу да сябе. Іншага выйсця я не бачу.
Паўза.
С а р о к а. Ну а куды я вазьму яе? Нічога не падумайце такога… А то скажаце: во, Сарока адразу ўжо хаваецца за спіны іншых… ад варот паварот…  Жыву са свякрухай… У адным пакоі… Муж, Сцёпка, на рыбалцы патануў… Сама хаджу і баюся, каб лішні раз маснічына не скрыпнула…  У параўнанні з цяперашнім жыццё ў бабы Машы было раем… Хаця я свякрусе быцццам і ўнука нарадзіла, а тут чужая была…
З ы ч к о в а. А што, я магу!  Запраста! Толькі, канешне ж, трэба з мужам параіцца. Усе сурёзныя пытанні мы вырашаем ка-ле-гі-аль-на, так сказаць.
К у з ь м і н. Мне-та раіцца і няма з кім. Жыву з дачкой, у яе двое дзетак… Свая сям’я… А давайце мы вось што зробім –  аб’явім перакур! А за гэты час і вырашым, як быць з бабай Машай.  Бачу, згодны. Бо на галодны страўнік думаецца кепска. Перакур!
Сядаюць за стол. 
Зацямненне.
Калі набярэцца святло - спяваюць …
5.
  На падворку з’яўляецца Мітук.  Ён стаіць перад акном, слухае песню…
М і т у к. Ды калі яны, сволачы, прышлюць у рэшце рэшт тыя грошы?! (Стукнуў па сцяне кулаком).  Няма як з’ездзіць нават у бальніцу да бабы Машы! Сволачы! Няхай вам тыя грошы на лекі будуць!.. Чуеце?  Вам! Усім! Гады!.. (Знікае ў цемры)

Зацямненне.



Д з е я   д р у г а я
6.
На падворку Зычкова. 
З ы ч к о в а (размаўляе па мабільніку). Ну як ты там? Таблеткі прымаеш? Глядзі ж: строга па рэцэпту. А якія навіны ў мяне? Баба Маша ў бальніцы… тут, у райцэнтры… Сэрца… Ціск… Арытмія… Букет! Ну узрост жа – што ты хочаш. Нас трое прыехала, хаця, наколькі мне вядома, збіралася яшчэ настаўніца Арэшкіна, яна на суседняй вуліцы з намі жыве… І Жэня Мінкіна з Калінінграда быццам хацела… Але што ёсць, тое ёсць – нас трое, кажу табе: адзін мужчына і дзве жанчыны. Раўнуеш мяне? Дарэмна! У іх тут, я заўважыла, свае самыя цесныя амурныя справы… гэта проста зразумець па адносінах людзей… асабліва выдаюць вочы, а дакладней – позіркі. Адным словам, я пакідаю  Кузьміна і Сароку адных… Не маленькія, ведаюць, што рабіць трэба… Тым больш, наколькі я зразумела, абодва вольныя… Але я турбую цябе зусім не па гэтаму пытанню. Бабу Машу трэба камусьці з нас забіраць да сябе. Ёй жа семдзесят пяць, як ніяк…  Некалі яна нас прытуліла, а цяпер павінны мы… За ўсё трэба  плаціць. Шкада, вельмі шкада, што многія з нас гэта забываюць. Дык што я хачу сказаць? Толькі прашу цябе – адразу не крычы, бо я цябе ведаю… гарлапан ты добры. Гатовы слухаць? Так, правільна ты кеміш: я забіраю бабу Машу да сябе. У Мінск. (Злосна). А пры чым тут цёшча?! Яго, бачыце, цёшча замучыла!.. Цёшча як цёшча! Яны ўсе такія! Пара знаць! І я такой буду! Можа яшчэ і горшай.  Пра нябожчыкаў, мілы мой, альбо нічога, альбо добра… Ну, дык што рашаем? Ты супраць?! Паўтры, што сказаў! У цябе ёсць сумленне ці не? Падумай. Даю табе пару хвілін. (Адарвала мабільнік ад вуха, у руху). Не хоча. Цёшча,кажа, мне надакучыла як горкая рэдзька.  Я, кажа, усё жыццё марыў у сваёй кватэры у трусах хадзіць, а ты зноў крыж ставіш на маіх жаданнях. Твая баба Маша, кажа, яшчэ дваццаць год пражыве… Ну ці не нахабнік? Ці не паразіт?
Мелодыя Мабільніка.
Я слухаю. Ну дык што ты рашыў? Не і не? Не і не?! Ты ідзеш супраць калектыву, мой даражэнькі! Дарэмна, атрымліваецца, я людзей абнадзеіла.  Што ж, ты паказаў нарэшце свой твар цалкам. Зняў маску. Блазнюк! (Знікае).
7.
У пакоі. Тут Кузьмін і Сарока.
К у з ь м і н. А чаму б нам, Надзея Іванаўна, не парадніцца?
С а р о к а. У якім сэнсе?
К у з ь м і н. Давайце будзем разам жыць?
С а р о к а. Разам? З вамі?
К у з ь м і н. А ты так здзіўляешся? Хіба я не кавалер!
С а р о к а. Так быццам бы і нічогі…
К у з ь м і н. Пагалюся, прычашуся, паадэкалонюся – а?
С а р о к а. У мяне, самі ведаеце, жыць няма дзе.
К у з ь м і н. Ну, што вы такое кажаце!   Жыць дзе ёсць. Было б з кім. Здаецца, я знайшоў у хаце бабы Машы тое, што шукаў у вялікім горадзе. Бывае ж такое!
С а р о к а. Ой,не  ведаю, не ведлаю. Гэта ж няпроста усё.
К у з ь  м і н. Я разумею. І чакаю адказу.
С а р о к а. Прама цяпер… чакаце? Зараз?
К у з ь м і н. А навошта цягнуць ката за хвост?
С а р о к а. Ой, цяжка пакуль нешта сказаць… Неяк вы адразу мяне, Мікалай Паўлавіч, ашарашылі, прыдавілі да зямлі сваёй прапановай. Калі ж так нечакана.  Дайце час хоць падумаць.
К у з ь м і н. Час у нас ёсць. Падумайце.
С а р о к а.  Прама не ведаю… Ды і дачка ваша як на гэта паглядзіць?
К у з ь м і н. Горш, думаю, табе не будзе, чым у свякрухі…
С а р о к а (усміхнулася). Яно канешне… Мабыць, сапраўды так – горш не будзе…
К у з ь м і н. Давай дамовімся: як толькі бабу Машу выпішуць, дай мне знаць – я адразу ж прыеду. Ды што я кажу “прыеду” – прылячу!  Хопіць часу?
С а р о к а. Напэўна…
К у з ь м і н.  Ну вось і рашылі. А калі раней, то я не супраць і раней…
 Рашуча ўваходзіць Зычкова.
З ы ч к о в а. Я забіраю бабу Машу! Муж даў згоду! 
Паўза.
Не чую рэакцыі. Чаму вы маўчыце? Ну скажыце хоць што ўсцешнае! Пахваліце мяне! 
К у з ь  м і н. Мілая Галіна Васільеўна, тут  такая сітуацыя…
З ы ч к о в а. Ну-ну! Я слухаю!
К у з ь м і н. У бабы Машы, да нашай вялікай з вамі радасці, намячаецца някеспкі  выбар да каго паехаць.
З ы ч к о в а. Нават так?
К у з ь м і н. Нават.
З ы ч к о в а. І што ж за выбар такі?
К у з ь м і н. Або да цябе, або да нас…
З ы ч к о в а. “Да нас” – гэта да каго?
К у з ь м і н. Да мяне і Надзеі…
З ы ч к о в а (шчыра радуецца). Вось гэта навіна! Вось гэта падзея, мая радасць ты Надзея! Канешне, два галасы супраць аднаго – вы пераможаце  з яўнай перавагай, я не спрачаюся нават. З бабай Машай усё зразумела. Я так рада за вас! Хаця  і здагадвалася, што звычайным варкутаннем тут не скончыцца, а ўсё ж нечакана, нечакана… Дзе кветкі? Хвіліначку! (Хапае на стале кветкі, уручае іх Кузьміну і Сароцы). Віншую!  Думаю, баба Машы не пакрыўдзіцца, толькі рада будзе.  Ну, і калі ж вяселле?
К у з ь м і н. Надзя, у цябе пытаюць.
С а р о к а. Трэба з маці параіццца… з бабай Машай… Адказны крок… У такой сітуацыі дзеці заўсёды з бацькамі раяцца…
З  ы ч к о в а. Здорава! Чакаю званка! Значыць, у нас будзе нагода яшчэ сустрэцца!  Ну,мілыя мае брацік і сястрычка, дазвольце вас пакінуць. Мне пара.
Развітваюцца. Зычкова выходзіць. Кузьмін і Сарока прыбіраюць на стале.
Зацямненне
8.
У пакоі ўжо няма клеткі з канарэйкай. Уваходзяць Баба Маша, за ёй – Кузьмін і Сарока.
Б а б а  М а ш а. Ну вось мы і дома. Нарэшце!
С а р о к а. Я тут прыбрала… падмяла, памыла…
К у з ь м і н (жартаўліва).  Я не дапамагаў – яна усё сама. Клянуся!
Б а б а  М а ш а. Веру, веру. У Надзькі рукі залатыя.
К у з ь м і н. Я гэта таксама ацаніў.
Баба Маша моўчкі абвяла Кузьміна і Сароку зацікаўленым і загадкавым позіркам.
С а р о к а. Канарэйку адвёз Мікалай  Паўлавіч.
К у з ь м і н. Так, так. Вярнуў персанальна…
Б а б а  М а ш а.  А я ўжо і прывыкла да яе. Ну ды бяды тае. Як атрымалася, так атрымалася.
С а р о к а. Ката карміла…
Б а б а  М а ш а. А Міцька еў што?
С а р о к а. Міцька?
Б а б а  М а ш а. Міцька, Міцька. Мітушок.
С а р о к а. Як і ўсе… у дзень нараджэння… Потым неяк, праўда, заходзіў… Але пачакайце! Яго я дні два зусім не бачыла.
Б а б а  М а ш а.  Мікалай, схадзі паглядзі, як там ён… Сон бачыла кепскі… Схадзі, схадзі, сынок.
К у з ь м і н. Ага! Я зараз! (Выходзіць).
С а р о к а. Ну як ты сябе пачуваеш?
Б а б а  М а ш а. А не дачакаецеся! (Смяецца, і смех гэты падхоплівае Сарока).  Падлячылі, дзякаваць Богу. Лепш, намнога лепш пачуваю, ці трэба казаць.
С а р о к а. Баба Маша!
Б а б а  М а ш а. Што, Надзюша,што, мая радасць?
С а р о к а. Пакуль цябе не было, мы за цябе тут многае рашылі…
Б а б а  М а ш а.  Во як! І што ж вы рашылі?
С а р о к а. Нельга табе адной заставацца ў вёсцы.
Б а б а  М а ш а. Куды мне ўжо перасаджвацца ў такім узросце!
        С а р о к а. Цяжка, няпроста… разумею, аднак – трэба.
Б а б а  М а ш а.  Ды і не адна я, дзетка… Міцька  вунь… І іншыя ж людзі ёсць…  Не-не, і не ўгаворвайце!..
С а р о к а. Ты як хочаш, але мы зябярэм  цябе, не пакінем адну.
Б а б а  М а ш а.  Без мяне мяне жанілі.
С а р о к а. Атрымліваецца, што так, але ж іншага выйсця не бачым. Мы тут параіліся з Мікалаем Паўлавічам, і вырашылі, што табе лепш будзе жыць разам з намі…
Б а б а  М а ш а. Пачакайце, нешта я нічога не зразумею…
С а р о к а. Усё проста: мы цябе забярэм да сябе.
Б а б а  М а ш а.  Дык я ў каго буду жыць – у Мікалая ці ў цябе?
С а р о к а. У нас! У нас, баба Маша!
Б а б а  М а ш а.  Не, усё ж, відаць, перакармілі мяне таблеткамі і з кропельніцамі перастараліся, што  макацёр мой зусім не варыць. Вось што, дзеўка: скажаш тое, што хацела сказаць, калі хоць трошкі аклімаюся, прыйду ў сябе.
С а р о к а. Ну добра, добра. Адпачні. 
Б а б а  М а ш а. Адпачну… Пачакай! Дык вы што тут, пакуль мяне не было – знюхаліся?
С а р о к а (сарамліва). Падобна на тое, баба Маша…
Б а б а  М а ш а. Мяне ў бальніцу, а самі любоў круціць! Добранькая справа! Дай-ка мне які дубец – я табе, распусніца!... Ну ідзі, ідзі да мяне, мая радасць… (Абняла Сароку). Любі Колю… Беражы… Ён добры… Абы каго я не трымала б у кватарантах і дня.
С а р о к а. Ой, я ж зусім забылася! Пакуль  ты ляжала ў бальніцы, набраўся цэлы стос віншаванняў і тэлеграм. Акуляры падаць ці мне зачытаць?
Б а б а  М а ш а. Чытай, чытай, дзеўка. Я лепш паслухаю. Калі заплюшчу вочы, я тады лепш твары сваіх кватарантаў бачу…
С а р о к а. “Дарагая Маці Марыя! З юбілеем  цябе! Моцнага табе здароўя…”
Б а б а  М а ш а.  Дзе будзе пра здароўе – прапускай… не траць часу…
С а р о к а. Ага. Зразумела. Дык тут і ўсё. “Сяргей Конанаў”.
Б а б а  М а ш а.  Улётны хлопец быў, ой улётны! Ён з Мокрага, пасля школы  не паступіў, дык яго прыслалі  к нам у школу  выкладаць фізкультуру. Год у мяне пажыў, а потым забраў у Мішкі Карнееўскага дачку Ларыску, з пяці яе выбраў,  і з’ехаў. Стаў палкоўнікам  міліцыі. У   час паводкі  сабака нейкім чынам аказаўся ў вадзе… спрабуе на крыгу ўзабрацца, а ніяк… бедненькі… Сярожа кінуўся ў лядзяшчую ваду, і выратаваў… Што цікава, сам не кашлянуў нават… Два дні яго сушыла я… А той сабака так да яго прывязаўся, што куды Сярожа, туды і ён… У мяне ў сенцах і жыў… Вось у каго іншым з нас трэба павучыцца вернасці – у сабак… Ну-ну, што там далей?
С а р о к а. Тэлеграма ад  Соні Кавалёвай. Таксама віншуе…
Б а б а  М а ш а. Бухгалтарка. Дэбіт-крэдзіт – гэта мянушку такую ёй у нас тут далі. Дэбіт-крэдзіт. Што ўжо вярцёлка была дык вярцёлка – не дай Гасподзь! На ёй усё гарэла! Круць-верць! Круць-верць палавінкамі сваімі, тым і заводзіла хлопцаў, адбою не было ад тых… Хоць і  тапталі  падлогу ў хаце яны, хлопцы, але і мне ад іх, не толькі Соньцы, карысць была: то вады наносяць, то дроў наскіпаюць, то яшчэ што… Тройчы замужам была… А так адна і жыве…
С а р о к а. А вы адкуль ведаеце? Яна ж далёка… во:  у Брэсце.
 Б а б а  М а ш а. Жыве далёка, гэта так, але зямля круглая… Хацела сказаць, мне сарока на хвасце прыносіць навіны пра маіх былых кватарантаў, а потом успомніла, што ў цябе ж такое прозвішча – Сарока… А? Што скажаш?
Смяюцца.
С а р о к а. Далей. Уго, ажно з Усырыйску!
Б а б а  М а ш а. Там Пятро… У клуб рабіць прыехаў… Пасля культпрасвета… Ад мяне ў армію пайшоў, там і застаўся… Да  маёра даслужыўся… Яму звальняцца ў запас пара, а тут акурат  і Саюз разваліўся… Дзе ты каму трэба быў у той час! Там і застаўся. Піша, што не шкадуе… На паляванне ходзіць… Адзін раз, помню, ён артыстаў прывёз… Спектакль… Ды нейкі дужа мудроны быў – сялянам не спадабаўся. Цімка пасля прадстаўлення падыходзіць да артыстаў, яны якраз у аўтобус садзяцца, робіць самакрутку і кажа: “Артысты! Такую вашу маць вам за ваш канцэрт!”
Мелодыя мабільніка. 
С а р о к а (слухае). Я зараз, баба Маша…(Выходзіць).
9.
На падварку.  Да Кузьміна падыходзіць Сарока.
С а р о к а. Што здарылася?
К у з ь м і н. Міцька памёр.
С а р о к а. Як?!
К у з ь м і н. Як людзі паміраюць. За сталом сядзіць, галаву паклаў на рукі… Я адразу здагадаўся, што нешта тут  не так… Аклікнуў, потым тармаснуў… мёртвы.
С а р о к а. А як жа бабі Машы сказаць?
К у з ь м і н. Чаму ж я цябе і выклікаў на двор.
С а р о к а. З яе-та сэрцам… 
К у з ь м і н. Але нічога не паробіш. Ці раней, ці пазней, а сказаць давядзецца. Пайшлі ў хату, Надзя. Удвух усё ж лягчэй… Фу! Ну, ідзі за мной. Ідзеш?
С а р о к а. Іду.
10.
У хаце. Баба Маці сядзіць за сталом з кубкам – п’е чай. Уваходзяць Кузьмін і Сарока. Моўчкі стаяць у парозе…
Б а б а  М а ш а. Можаце мне нічога не гаварыць… Адмучыўся, бедалага… Так ён грошай з Масквы і не дачакаўся, мусіць… 
С а р о к а. Пахваліўся б, каб атрымаў.
Б а б а  М а ш а. Усё хацеў тэлевізар новы справіць і касцюм… Вось і справіў…Памажыце, дзеці мае, пахаваць Міцьку… У яго там новенькі спартыўны касцюм ляжыць… Калі ў горадзе жыў, купіў… Пашукайце… Як адчуваў… як прадбачыў… бярог… У ім пахаваем – воля нябожчыка… І печ яго пратапіце… Ён жа, Міцька, добра печы клаў…  Чула недзе: калі печнікоў хаваюць, то печ запальваюць… Артыстаў апладысментамі праводзяць, а іх так…
11.
У пакоі. Маці Марыя збіраецца да ад’езду. Знімае са сцяны партрэт Мішкі. Цалуе.
[bookmark: _GoBack]Б а б а  М а ш а. Паедзем, Міша, на новае месца жыхарства. Перабазіруемся. Пакідаю хату, еду да людзей, якім веру і якіх люблю… Супраціўлялася, упарцілася, але не ўстаяла  перад іх напорам… Пераканалі… Яны не пакрыўдзяць… Жыццё навучыла мяне ў людзях разбірацца… Усяго было… І слёз, і радасці… Па табе ўбівалася, калі ты на матацыкле разбіўся… Плакала тут, у хаце… Акрамя яе, слёз маіх ніхто не бачыў…І навошта ты сядаў са старшынёй на той матацыкл? Ён, бач, і сёння жыве, а цябе няма… Ай, ды што ўжо цяпер!... Замуж не выйшла, хаця сваты прыходзілі, і не раз… Гэта ж трэба, каб душа адклікнулася, а яна не пагаджалася, душа мая…не давала згоды…  Не прымала… Мо прыдзірлівая я занадта была – не ведаю… Іншы раз  рознае лезе ў галаву…А што, думаю,каб ты вярнуўся і ўбачыў замест мяне маладой такую, якая я сёння… І палохаюся такога… і жахнаюся… Божа барані!  Не дай Гасподзь!.. Хай ужо будзе так, як ёсць. Паехалі, Міша, на новае месца… (Цалуе партрэт). Паехалі. Жыццё вымушае. Спярша вось цябе забрала з гэтай хаты, а цяпер і мяне гоніць… выкурвае, жыццё-та…
Заходзіць Участковы.
У ч а с т к о в ы. Ну, што тут у вас? Ціха?
Б а б а  М а ш а. Не, у нас вайна! Ту-ту-ту! Трах-бах! Пух!
У ч а с т к о в ы. Жартуеце, як заўсёды, ой, баба Маша!   
Б а б а  М а ш а.  Нават горш…
У ч а с т к о в ы (прыторна насцярожыўшыся). Так, слухаем. Ну-ну. Хто-дзе?
Б а б а  М а ш а (амаль паўшэптам, на вуха Участковаму). Я пакідаю вас, здаецца. Іду ў бежанцы. Бачыце, рэчы збіраю?
У ч а с т к о в ы. Жартуеце! Разумею. А гэта хто на партрэце? (Узяў партрэт).
Б а б а  М а ш а. Гэта чалавек, якога я люблю ўсё жыццё.
У ч а с т к о в ы. Прыгожы. Твар валявы.
 Б а б а  М а ш а. І гарманіст, між іншым, быў  цудоўны – як Міцька пячніком.  (Успомніла). Пачакай! Я ж зусім забылася, дурная мая галава! (Выходзіць).
Участковы ходзіць па пакоі, прыдзірліва аглядае рэчы, іншыя кратае рукамі.
(З’явілася з гармонікам). Яго абавязкова вазьму з сабой. (Працірае гармонік, пяшчотна гладзіць). Там, у горадзе, на віднае месца яго паставім. А над ім партрэт павесім. А?
У ч а ст к о в ы. А куды вы збіраецеся? Сурёзна, едзіце некуды?
Б а б а  М а ш а.  Сур’ёзней не бывае. Далёка еду. Адсюль не відаць. А табе,  гляджу, няма чым заняцца? Мітухі адыходзяць патрохі…
У ч а с т к о в ы. Кожны чалавек сам гаспадар свайго лёсу…
Б а б а  М а ш а.  Так і зусім без працы заснешся калі-небудзь. Не  баішся, участковы, такой долі?
У ч а с т к о в ы. Ды не,не баюся: ні на адным Мітуху свет клінам сышоўся. Пакуль ёсць гарэлка – без працы не застануся. 
Б а б а  М а ш а. Ты чаго прыходзіў ці так проста зазірнуў?
У ч а с т к о в ы. Ды клетку з канарэйкаё зноў нехта  украў!
Б а б а  М а ш а. Во як!
У ч а с т к о в ы. Сярод белага дня. Калі ж у рэстаране не было ніводнага чалавека… І наогул, навошта ён, той рэстаран? Хто ў яго ходзіць? Звоніць мне: паглядзі там, можа зноў хто з тваіх?
Б а б а  М а ш а.  Няма, няма ў мяне птушачкі. Бачыш жа…
У ч а с т к о в ы. Ды бачу…
Б а б а  М а ш а. Яна б спявала…
У ч а с т к о в ы. Думаў, можа Мітук перад тым, як… не стала.
Б а б а  М а ш а. Жыве недзе яшчэ адзін Міцька… слава табе, Госпадзі!.. Толькі я аднаго зразумець не магу: чаму вось такія добрыя людзі, як ён, не могуць прыстасавацца да нашага жыцця? Чаму яно  адштурхоўвае іх? А нягоднікі розныя пруць, як дзядоўнік… Хто падкажа? Хто? Госпадзі, можа ты?..
 У ч а с т к о в ы (думае пра сваё). Добра, самі разбяруцца. Маленькая птушачка, драбяза, а шуму нарабіла на ўвесь раён. Шчаслівай дарогі, баба Маша! (Выходзіць).
Заходзяць Кузьмін і Сарока. Разам пакуюць рэчы.
Б а б а  М а ш а.  Каб жа чаго не забыцца? Дакументы, здаецца, узяла. У сельсавеце пакуль выпісвацца не буду – а раптам не пражывуся?
К у з ь  м і н. Ну, што  ты гаворыш такое, баба Маша!
С а р о к а. Калі турнуць нас, дык разам!
К у з ь м і н. Жанчыны! Не кажыце глупстваў! (Узяў гармонік). Помню яго: Мішкаў. Жывы яшчэ? (Грае. Аго абступілі жанчыны, слухаюць). Ну, прысядзем на дарожку, мае дарагія?
Б а б а  М а ш а. Прысядзем.
Селі.  
К у з ь м і н. Я іншы раз думаю: у чым самая вялікая мэта ў жыцці? І сам сабе адказваю: павялічыць дабро, дабрыню ў нашым атачэнні… вакол нас… А дабро – гэта ў першую чаргу шчасце ўсіх людзей. Яно складаецца з многага, і кожны раз жыццё ставіць перад чалавекам задачу, якую важна ўмець рашаць. Можно і ў дробязі зрабіць дабро чалавеку, можна і пра нешта больш буйнае падумаць, аднак дробязі і буйнае нельга раздзяляць. Многае пачынаецца з дробязяў, нараджаецца ў дзяцінстве і сярод блізкіх людзей…
Дзіця любіць сваю маці і бацьку, братоў і сясцёр, сваю сям’ю, свой дом. Паступова пашыраючыся, яго прыхільнасці распаўсюджваюцца на школу, вёску, горад, на ўсю краіну. А гэта ўжо зусім большае і глыбокае пачуццё, хаця і на гэтым нельга спыняцца і трэба  любіць у чалавеку чалавека…
Даволі энергічна ўваходзіць Зінуля з той жа торбай.
З і н у л я (здзіўлена). Ты куды, баба Маша, лыжы навастрыла?
Усе ўзняліся.
Б а б а  М а ш а (горда). У горад!
З і н у л я. Надоўга?
Б а б а  М а ш а. Мікалай, Надзя,  у вас пытаюць?
К у з ь м і н. Забіраем мы бабу Машу.
З і н у л я. Як забіраеце? Куды? Навошта?
К у з ь м і н. Жыць да сябе. Назусім забіраем!
З і н у л я. Што, там, у горадзе, пяску не хапае?
С а р о к а. А вы з гумарам.
К у з ь м і н. Баба Маша будзе жыць у нас. Што тут не зразумела! Якія могуць пытанні! 
З і н у л я. А вы хто ёй? 
С а р о к а. Мы… проста людзі.
З і н у л я. Пачакай, не ў цябе пытаю!  Чытай лепш кнігі. Ну-ну! Вы хто ёй?
Б а б а  М а ш а.   Ты чаго да чалавека прыстала, Зінуля? А то ты не ведаеш, хто ён мне. Былы кватарант.
С а р о к а. І я таксама былая…
К у з ь м і н. Цяпер зразумела?
З і н у л я. Зразумела, але не ўсё. Адкуль вы такія з’явіліся? Адкуль узяліся?
Б а б а  М а ш а. Зінуля, дай прайсці!
З і ну л я. Я не ўсё сказала. Я толькі пачала гаварыць. Панаехалі! Дзе вы раней былі?
К у з ь м і н. Ого! У пераплёт, гляджу, трапілі.
С а р о к а. За што ж так?
Б а б а  М а ш а.  Яны не заслужылі абразы з твайго боку. Павініся! Павініся, Зінуля!
З і н у л я. Яшчэ чаго! “Павініся”. А многа не будзе?  Эх, баба Маша! А дзе ж тваё абяцанае слова? Аб чым у нас дамова была? Я месяц бегала па розных інстанцыях, паперкі збірала… пакупніка на тваю хату знайшла… а што ж цяпер – усё дарэмна?
К у з ь м і н. У тым, што ў нас месяц трэба паперкі збіраць, віны бабы Машы няма.
З і н у л я. Але ж так! Але ж мне ад гэтага не лягчэй!
Б а б а  М а ш а. Парві тыя паперкі.  А за клопат дзякуй. Ты што мне прапаноўвала?
З і н у л я. Як што?! Апеку. Догляд.
Б а б а  М а ш а.  Дзякуй, дзякуй за клопат. Мне у сваіх дзяцей  лепей будзе.
З і н у л я. Ой, не магу! Трымайце мяне! Яна знайшла сваіх дзяцей! Чулі? Ну-ну. Час пакажа. Не спяшайся.
Б а б а  М а ш а. Я не паспела цябе папярэдзіць, прабач: сама толькі ўчора пра ўсё даведалася… Ага.  Не крыўдуй, Зінуля… На мяне самую ўсё звалілася – як гром сярод белага дня…
З і н у л я. Яшчэ не тое зваліцца! Пачакай, пачакай!  Яны з цябе выціснуць, лімон,  і выпруць за дзверы.
К у з ь м і н. Прашу вас не гаварыць глупстваў, мадам Зінуля!
З і н у л я. Лягчэй за ўсё чалавеку рот затыкнуць – “не кажыце глупстваў”.
 Б а б а  М а ш а.  Ну калі табе так дужа хочацца кагосьці апекаваць, то знойдзеш: у нас жа адны старыя ў вёсцы… Забірай да сябе на цэнтральную сядзібу, каго свае дзеці  глядзець не хочуць… А мае хочуць…
З і н у л я. Эх, баба Маша! Смелая ты! Безаглядная, аднак!  І куды едзеш? Да чужых, да чужых людзей! Глядзі, каб не пашкадавала!... (Пайшла да дзвярэй, і раптам вярнулася, мякка-зацікаўлена). А з хатай як? Я ж пакупніка знайшла! Дачніка! Абяцаў на днях прыехаць, каб паглядзець, прыцаніцца. 
Б а б а  М а ш а.  Хата хай стаіць. Прадаваць ні за што не буду яе. Будзем паміраць разам: яна тут, я – там…
Уваходзіць Аўдзееў.
А ў д з е е ў. Хто гэта у нас тут паміраць сабраўся? Не дазволім! Вы куды, баба Маша?
Паўза.
Б а б а  М а ш а.  Едзьце, дзеці, адны… Прабачце, што так атрымалася… Бачыце, у мяне новы кватарант?
Зінуля амаль вышмыгнула, прыхапіўшы  торбу. Баба Маша развітваецца з Кузьміным і Сарокай. Тыя выходзяць. Баба Маша доўга глядзіць на маладога кватаранта, які, мусіць, нагадаў ёй свайго Мішу, а потым паказвае рукой: калі ласка!

